
25 сакавіка 2007 году за­
помніўся тым, што гэтым ра­
зам Дзень Волі не быў адзна­
чаны брутальным разгонам
дэманстрантаў і масавым ха­
пуном. Пасля таго, як тых, хто
сабраўся ў цэнтры Мінска, не
пусцілі на загадзя ачэпленую
Кастрычніцкую плошчу, ас­
ноўная частка дэманстрантаў
прайшла праспектам Неза­
лежнасці да Акадэміі навук,
дзе ўлады афіцыйна дазволілі
збор. Другая частка на чале з
Мілінкевічам была адсечаная
спецназам і потым доўга блу­
кала  па  горадзе,  пакуль  не
далучылася  да  асноўнай
масы каля акадэміі.

Магчыма, досыць спакой­
най хадзе свята паспрыяла
прысутнасць дэпутатаў Еўра­
парламента, а таксама еўра­
пейскіх  паслоў.  Магчыма,
улада з­за агульнай эканамі­
чнай сітуацыі ў краіне, адчу­
вае сябе няўпэўнена – ці ёй
схіліцца  да  Еўропы,  ці  да
Расіі.

Дарэчы, на дэманстрацыі і
мітынгу былі госці з Масквы
–  дэпутат  Думы  Уладзімір
Рыжкоў і лідэр Саюза правых
сілаў Мікіта Бялых. Яны вы­
казалі захапленне тым, што
беларускай апазіцыі ва ўмо­
вах рэпрэсіяў і  інфармацый­
най блакады ўдалося аргані­
заваць сапраўды масавую ак­
цыю. І яшчэ расійскія госці з
сумам заўважылі, што, у ад­
розненне ад мінулага сакаві­
ка,  над  калонамі  дэманст­
рантаў  у  Мінску  не  было

відаць ніводнага расійскага
сцяга.

Аднак без арыштаў напя­
рэдадні свята  і ў сам Дзень
Волі, вядома, не абыйшлося.

Задоўга  да  25  сакавіка
спецслужбы і МУС рабілі ўсе,
каб запалохаць людзей. Акты­
вістаў  дэмакратычных
партыяў  і  рухаў  затрымлі­
валі, выклікалі на допыты па
стандартным абвінавачанні ў
дробным хуліганстве. У Магі­
лёве  актывістка  Крысціна
Шацікава, імя якой стала вя­
домым пасля леташніх пад­
зеяў на Плошчы, была схоп­
леная людзьмі ў цывільным і

дастаўленая ў псіхіятрычную
лякарню.  Яе  маці  не  даз­
волілі спаткацца з дачкой. А ў
панядзелак  Крысціну  вы­
пусцілі без аніякага дыягназу.
Паводле словаў “пацыенткі”,
лекараў  чамусьці  больш
цікавіла не ейнае здароўе, а –
“сувязі, яўкі, адрасы”…

Паводле звестак праваа­
баронцаў і журналістаў, пад­
час масавых акцыяў у нядзе­
лю ў Беларусі былі затрыма­
ныя каля 100 чалавек. Праў­
да, большасць затрыманых у
той самы дзень выпусцілі.

Наступны  днём  былі  й
суды. Праўда, давалі  гэтым

разам  “сціпла”  –  3­5  сутак,
хоць новы адміністрацыйны
кодэкс прадугледжвае і 25.

Тым  часам  улады  завялі
справу  па  факце  “падрых­
тоўкі да беспарадкаў” падчас
акцыі 25 сакавіка. Як заявіў
начальнік ГУУС Мінскага гар­
выканакама  Анатоль  Куля­
шоў, «фігурантамі гэтай кры­
мінальнай  справы  могуць
стаць  і  Вінцук  Вячорка,  і
Аляксандр Мілінкевіч”.

Відаць, сапраўднага Дня
Волі  Беларусі  давядзецца
яшчэ пачакаць.

Аглядальнік

Зачыстка пляцоўкі каля Нацыянальнай бібліятэкі. Афіцыйны канцэрт тут быў згорнуты адра-
зу, як стала вядома, што сюды рушыла частка ўдзельнікаў мітынгу. Мінск, 25 сакавіка 2007 году.

ЗА ЯКУЮ БЕЛАРУСЬ
ЗМАГАЕЦЦА
СЁННЯ АПАЗІЦЫЯ?

Каментар на стар. 4

ТАЦЯНА, НАСТАЎНІЦА:

“ПРА ВОБРАЗ КРАІНЫ
МАЛА ХТО ДУМАЕ”

Мне здаецца, пра нейкі зразумелы вобраз Беларусі мала
хто думае. Адны мараць пра недасягальны ідэал, у галовах
другіх – суцэльны негатыў. Калі б нашы апазіцыйныя палітыкі
ведалі, за якую Беларусь ідзе іхняе змаганне, дык мы, напэў­
на, даўно жылі б у зусім іншай краіне.

АЛЯКСАНДР ФЯДУТА, ПУБЛІЦЫСТ:

“ГЭТА БЕЛАРУСЬ ДЭМАКРАТЫЧНАЯ,
НЕЗАЛЕЖНАЯ”

На мой погляд, адзіны вобраз Беларусі ў апазіцыі  існуе.
Гэта Беларусь дэмакратычная, незалежная. Рынкавая – для
той часткі апазіцыі, якая трымаецца правых эканамічных по­
глядаў. І, на мой погляд, культурная. Таму што большая част­
ка нашай апазіцыі ўсё ж людзі культурныя, у адрозненне ад
улады. Гэта дастаткова разумны вобраз Беларусі. Зараз існуе
пэўнае чаканне ад лідэраў, перш за ўсё ад Мілінкевіча. Ён, на­
рэшце, перастаў адчуваць сябе адзіным кандыдатам невядо­
ма якіх дэмакратычных сілаў. Ён адчувае сябе чалавекам ад­
казным. І палітыкам адказным. Ён павінен прапанаваць гра­
мадству вось гэты самы вобраз Беларусі, за якую ён будзе зма­
гацца сам і будзе весці за сабой, перш за ўсё, маладую гене­
рацыю беларускай апазіцыі. Пакуль што вядома галоўнае –
ён не павядзе яе на Бангалор.

ВАСІЛЬ, СТУДЭНТ:

“ЗА САВЕЦКУЮ РЭСПУБЛІКУ
ЗМАГАЦЦА НЯМА ПАТРЭБЫ”

Апазіцыя змагаецца за нацыянальную, беларускамоўную,
праеўрапейскую краіну пад бел­чырвона­белым сцягам. Пры­
намсі, я так разумею гэтае змаганне. Бо якое можа быць
яшчэ? За савецкую, рускаязычную рэспубліку змагацца ўжо
няма патрэбы. Яна ў нас ёсць. І хочацца, каб змаганне за сап­
раўдную Беларусь было больш гучным і разнастайным. Не
абмяжоўвалася б адно толькі мітынгамі на Дзень Волі.

ВАЛЯНЦІН АКУДОВІЧ, ФІЛОСАФ:

“ГЭТАЕ ПЫТАННЕ ПАКУЛЬ
НЕ МАЕ АДКАЗУ”

Апазіцыя ў нас неаднародная. Яна складаецца з розных
партый, якія па вызначэнні супрацьлеглыя ў сваіх праграмах.
Акрамя партыйнай, ёсць яшчэ грамадзянская апазіцыя, у якой
безліч розных бачанняў. І казаць пра нейкае адзінае бачанне
Беларусі ў нашай сітуацыі аніяк не выпадае. Апазіцыя змага­
ецца пакуль не за нейкую Беларусь. Яна змагаецца супраць
рэжыму. І, калі ўявіць сабе, што з рэжымам нешта станецца,
вось тады мы зможам сказаць – гэтая частка апазіцыі змага­

ецца за Беларусь у складзе Еўропы, другая частка змагаецца
за сацыяльную Беларусь, а гэтая частка –за поўную лібералі­
зацыю. А пакуль пытанне не мае адказу.

Найбольш паслядоўны ў гэтым плане БНФ Пазьняка. Таму
яны ні з кім не яднаюцца. І плён гэтага змагання мы таксама
бачым. І ці не сведчыць гэты прыклад з КХП БНФ аб тым, што
беларускае грамадства не гатовае прыняць нейкую адзіную
ідэю Беларусі? Беларусь ніколі не будзе толькі савецкай, як і
толькі капіталістычнай, выключна празаходняй, ці цалкам
праўсходняй. Магчыма, праблема апазіцыі, што яна не можа
сфармуляваць нейкую канцэпцыю Беларусі, дзе б усе складо­
выя часткі фармаваліся ў агульнае цэлае. Беларусь – гэта не
шкло, гэта вітраж. І скласці палітычны малюнак гэтага вітра­
жа апазіцыя пакуль не ў стане.

КІРЫЛА, ПРАДПРЫМАЛЬНІК:

“АПАЗІЦЫЯ ЗМАГАЕЦЦА
САМА З САБОЙ”

Бяда нашай апазіцыі ў тым, што яна змагаецца не “за” не­
шта, а “супраць” чагосьці. І гэта тая бяда, якая ад яе шмат люд­
зей адштурхоўвае. А яшчэ яна змагаецца паміж сабой. У апа­
зіцыі няма самага галоўнага – міфа “за што змагаемся”. Трэ­
ба стварыць міф. Тут можа прыдасца нават проста ўдалы сло­
ган. А паколькі нашая апазіцыя не ведае, за што яна змагаец­
ца, дык яна ўвесь час гуляе на адбіванне. Лукашэнка робіць
ход, а апазіцыя адказвае. І яна не зрабіла пакуль ніводнага
апераджальнага кроку, акрамя неразумнага запрашэння Лу­
кашэнкі на Дзень Волі.

АЛЯКСАНДР МІЛІНКЕВІЧ, ПАЛІТЫК:

“МЫ НАД ГЭТЫМ ПРАЦУЕМ.
ПАЧАКАЙЦЕ МЕСЯЦ”

Мы якраз працуем над мемарандумам, дзе будзе падра­
бязны адказ на гэтае пытанне: за якую Беларусь варта зма­
гацца? Па­другое, там будуць закранутыя адносіны з братамі
па кааліцыі. Па­трэцяе, там будзе стратэгія, як дайсці да гэтай
Беларусі. Тое, чаго не хапае сапраўды. Таму што ясны вобраз
трэба мець. Мы зараз над гэтым працуем. Пачакайце месяц.

КРЫСЦІНА ВІТУШКА,
СТВАРАЛЬНІЦА САЙТА “НАШЫ ДЗЕТКІ”:

АПАЗІЦЫЯ –  ЗАГАДКАВАЕ СЛОВА
За беларускую, напэўна. За Беларусь, дзе яны будуць адчу­

ваць сябе патрэбнымі і ўплывовымі. За Беларусь для сваіх дзя­
цей. За Беларусь утульную, надзейную. Падобную на ўласную
хату. Тую, якой можна ганарыцца, і якая не будзе асацыявац­
ца ў  іншаземцаў з дыктатурай. Прынамсі я змагаюся ўсімі
сіламі за такую Беларусь. І людзі вакол мяне таксама. А ўся
апазіцыя – што гэта такое? Гэта загадкавае слова.

Суседзі
КАМПЕНСАЦЫІ
ЗА ДЗЯДОЎ

На мітынгу апазіцыі (зле-
ва направа) лідэр расійскіх
«правых» Мікіта Бялых, дэпу-
тат Думы Уладзімір Рыжкоў,
лідэр АГП Анатоль Лябедзька.

Дэманстранты і спецназ
на праспекце Незалежнасці ў
Мінску 25 сакавіка 2007 году.

Святочны мітынг  каля
Акадэміі навук, Мінск, 25 сакав-
іка 2007 году.

Аляксандр Мілінкевіч і намеснік старшыні
камісіі Еўрапарламента Януш Анышкевіч
(Польшча) на мітынгу, Мінск, 25 сакавіка 2007
году.

У суседняй Літве ўпершы­
ню будзе разгледжана спра­
ва, па якой трое грамадзян
гэтай  краіны  патрабуюць,
каб Расія кампенсавала ім не­
матэрыяльныя страты ў па­
меры паўмільёна еўра.

На  такую  суму  Зоф’я
Ліпейкене, Бенедыктас Пус­
кунігіс  і  Аўксе  Пашкувене
ацаніцілі маральныя страты,
панесеныя іх ужо нябожчы­
цай  маці  і  бабуляй,  якую  ў
1951 годзе прысудзілі да 25
гадоў канцэнтрацыйных ла­
гераў у Сібіры. У 1956 годзе
Она Пускунігене была вызва­
лена, вярнулася ў Літву  і да
самай  сваёй  смерці  ў  1976
годзе дамагалася аднаўлен­
ня справядлівасці. Яна была
рэабілітаваная ўжо пасля ад­
наўлення незалежнасці краі­
ны.  Надуманыя  абвінава­
чанні з яе былі знятыя.

Сённяшні судовы працэс
можа стаць прэцэдэнтам, які
выкліча абвал.

Сённяшні судовы працэс
можа стаць прэцэдэнтам, які
выкліча  абвал  падобных
спраў  па  ўсім  былым  Са­
вецкім Саюзе. Адвакат хадай­
нікаў  Кастуціс  Чылінскас
сцвярджае:“Патрэбныя канк­
рэтныя  дзеянні  ў  судах,
ініцыятыва. Германія таксама
пачала выплаты кампенсацый
за вываз людзей у гады дру­
гой сусветнай вайны на пры­
мусовыя  працы  толькі  пад
ціскам  патрабаванняў  гра­
мадзян праз суды. Толькі пас­
ля таго, як быў створаны прэ­
цэдэнт, урад заснаваў спецы­
яльны фонд фінансавых кам­
пенсацый.  Цалкам  можа
быць, што  і Расія створыць
такі фонд”.

Як  і ў справе з кампенса­
цыямі  ад  Германіі,  могуць
разлічваць на такія кампен­
сацыі ад Расіі – правапераем­
ніцы  СССР  —  і  грамадзяне
незалежнай Беларусі. Усяго ў
нашай краіне ў часы сталін­
шчыны толькі паводле афі­
цыйных звестак было неза­
конна рэпрэсавана 600 тысяч
чалавек.  Ці  атрымаюць  іх
нашчадкі кампенсацыі за па­
куты дзядоў – пакажа час.

Аглядальнік

ПАСЛЯ СВЯТА

ЛОЗУНГІ І МАНІПУЛЯЦЫІ
“ЗА БЕЛАРУСЬ БЕЗ ТЫРАНІІ!”

Афіцыйны канцэрт “За не­
зависимую Беларусь” 25 са­
кавіка  стаў  адказам  Лука­
шэнкі  на  адкрыты  ліст
Мілінкевіча, у якім экс­кан­
дыдат у прэзідэнты заклікаў
прэзідэнта разам адзначыць
Дзень  Волі  –  найвялікшае
нацыянальнае свята. Братац­
ца з апазіцыяй на Кастрычні­
цкай  плошчы  Лукашэнка,
зразумела, не пайшоў, але  і
распраўляцца з дэманстран­
тамі “з асаблівым цынізмам”,
як  гэта  было  ў  папярэднія
гады, не стаў. Маўляў, свята
ваша  прызнаю,  адзначыць
яго  разам  згодны,  але  не  я
пайду да вас, а вы прыходзь­
це да мяне – на канцэрт.

Такім чынам атрымалася
два святы пад адным лозун­
гам – “За незалежную Бела­
русь!” Апазіцыйнае шэсце па
праспекце  Незалежнасці
было добраахвотным і сабра­
ла тысячы людзей, на афіцы­
ёзны  канцэрт  студэнтаў,
школьнікаў  і  выкладчыкаў
зганялі прымусова. Каля Ака­
дэміі навук людзі цешыліся
пагоднаму дню, мору прыго­
жых  сцягоў  і  віталі  сяброў.
Каля Нацыянальнай біблія­
тэкі, нібы ў колішнія савецкія
часы, адпрацоўвалі “святоч­
ную  разнарадку”.  Загадка­
вым застаўся палітычны сэнс
таго, што адбываецца і там і
там. Падобна, што ніякага та­
кога сэнсу і не было. Рыторы­
ка  выступоўцаў  на  мітынгу
каля Акадэміі навук гучала
гэтаксама заезджана і неда­
рэчна, як і папса выканаўцаў
сервільнага мастацтва каля
Бібліятэкі.

Перастаў нешта значыць і
лозунг “За незалежную Бела­
русь!”. Калі ў ранейшыя гады
ён выклікаў ярасць спецназа,
дык цяпер быў напісаны на
афіцыйных  расцяжках  над
праспектам Незалежнасці. За­
сталося  пытанне  –  за  якую
“не такую”, адрозную ад афі­
цыёзу Беларусь можа высту­
паць апазіцыя? Ці засталася
для  яе  ідэалагічная  ніша  ў
агульным спектры палітыч­
ных  плыняў,  ці  ўлада  ўжо
канчаткова  прысабечыла
ўвесь гэты спектр? Калі яны

–  альтэрнатыва  афіцыёзу,
дык што такога альтэрнатыў­
нага яны нясуць? Нельга не
прызнаць,  што  Лукашэнка
ўдала правёў маніпуляцыю
грамадскай думкай са словам
“незалежнасць”. А ці ёсць не­
шта такое, маніпуляваць чым
ён  папросту  не  зможа  без
таго, каб рэальна не змяніц­
ца самому?

Абвясціць змаганне за дэ­
макратыю і свабоду? Але да
гэтых  патрабаванняў  яшчэ
не дарос народ і таму гучаць
яны ў нас даволі абстрактна.
Афіцыйная прапаганда пера­
конвае,  што  Беларусь  ужо
цяпер – дэмакратычная, а з
вуснаў паспалітага электара­
ту абавязкова пачуеш – якой
яшчэ вам свабоды?

Адсюль, дарэчы,  і адна з
прычын таго, чаму не адбыло­
ся хуткага і паспяховага ста­
наўлення заяўленага А.Мілін­
кевічам новага руху “За сва­
боду”.

Што  ж  тады  аб’ядноўвае
дэмакратычныя сілы міжсоб­
ку і адрознівае іх ад афіцыё­
зу? Сімволіка? Так. Бо нашы
сімвалы проста беларускія, а
іхныя – беларускія савецкія,
ужо значыць другасныя, не­
самастойныя. Мова? Так, мы
гаворым па­беларуску пера­
важна, яны – пераважна па­
руску  або  на  трасянцы.
Нельга сцвярджаць, што мы
больш за іх любім Беларусь,
бо  кожны  яе  разумее  па­
свойму. З гэтай розніцы і на­
раджаецца наша шчырае жа­
данне  выходзіць  на  вуліцу

25­га і іхны – прымус.
Зважыўшы ўсе “за” і “суп­

раць”, трэба прызнаць, што
нас  натхняе  іншы  вобраз
краіны. Мы – за беларускую
Беларусь.  І  іншай  яна  ў  на­
шым уяўленні быць не можа.
Прычым беларуская – гэта  і
ёсць рэальна незалежная, бо
сама належыць сабе, а зна­
чыць, толькі ў такім выглядзе
можа быць рэальна свабод­
най і дэмакратычнай. Той, у
якой ёсць будучыня.

Аднак і лозунгам “За бела­
рускую Беларусь!” можна ма­
ніпуляваць. Няцяжка нават
уявіць сабе расцяжкі такога
зместу над праспектам і кан­
цэрт на ўсё прыдатнага ан­
самбля “Сябры” пад гэтай са­
май расцяжкай.

Яшчэ прасцей уявіць сабе
маніпуляцыі з лозунгам “За
еўрапейскую Беларусь!” Фор­
мула “Беларусь – цэнтр Еў­
ропы” даўно стала штампам
афіцыйных СМІ. А тут яшчэ
заляцанні Лукашэнкі да Еў­
расаюза ды візіты Уты Цапф...

Можа быць, не варта вы­
находзіць  ровар,  а  трэба
звярнуцца  да  досведу  тых
краін, якія ў нас называюць
цывілізаванымі? Можа быць,
нам не так бракуе чагосьці ў
нашай Беларусі, як штосьці
замінае  нармальна  жыць?
Дыктатура? Але ж і тут адбы­
лася маніпуляцыя. Лукашэнка
часта паўтарае ў сваіх высту­
пах, што яго, маўляў, называ­
юць дыктатарам, і вялікай ча­
стцы электарату гэта падаба­
ецца, бо дыктатуру яны разу­

меюць  як  моцную  ўладу,
цвёрдую руку, што паўсюль
наводзіць парадак.

Не ведаю, які лозунг абярэ
праз  месяц  Аляксандр
Мілінкевіч са сваімі партнё­
рамі па кааліцыі, але што да
зместу  нашага  агульнага
руху наперад, магу выказаць
здагадку.

Калі эмігранты з Еўропы
на  голым  месцы  стваралі
Злучаныя  Штаты  Амерыкі,
яны  імкнуліся  пазбегнуць
усіх кашмараў, якія зазналі ў
сваіх метраполіях і гаранта­
ваць новую краіну ад гэтых
кашмараў  у  будучыні.  Тое,
чаго  ў  іх  не  павінна  быць
ніколі, яны назвалі ключавым
словам  –  тыранія.  У  выніку
яны стварылі найстарэйшую
ў  свеце  канстытуцыю  і  іх
краіна за ўсю сваю гісторыю
ніколі не ведала дэспатызму,
у  тым  ліку  дэспатызму  бю­
ракратычнага апарату, дэспа­
тызму чыноўніка і дэспатыз­
му  калгаснага  брыгадзіра.
Ніхто  не  ведае,  што  будзе
заўтра, але ЗША жылі  і жы­
вуць без тыраніі па сённяшні
дзень,  яны  маюць  свабоду
слова  і  сходаў,  яны  маюць
вольныя  выбары  і  яны  ма­
юць вяршэнства закона па­
над воляй асобнага чалавека.

“За Беларусь без тыраніі!”
– вось, магчыма, той лозунг,
які цяперашняя ўлада ніколі
не  ўздыме  без  таго,  каб  не
змяніцца самой. Без тыраніі
жэсаўскага  функцыянера  і
калгаснага старшыні, без ты­
раніі ў дачыненні да роднае
мовы і айчыннае літаратуры,
без тыраніі дыктараў “Пана­
рамы”,  якія  бічуюць  нашу
псіхіку не горш за таго план­
татара, што бічаваў рабоў на
трысняговых палетках дзе­
небудзь  у  Тэхасе.  Тыранія,
калі і не зразумелая, дык ад­
чувальная кожнаму чалавеку
на ўсіх ступенях грамадства
– ад сям’і і працоўнага месца
да прэзідэнта і цэнтральных
СМІ. Можа быць, гэта  і ёсць
тое, чаго мы больш за ўсё не
хочам?  І  тое,  чаго  жадаем
усёй  душой  –  Беларусі  без
тыраніі.

Алесь Кебік

Падчас канцэрта «За незалежную Беларусь» каля Нацыянальнай
бібліятэкі, 25 сакавіка 2007 году.

МЕХ ПРАБЛЕМ
Цікава! Высвятляецца, што Бела-

русь пакуль што фактычна плаціць
за газ 55 даляраў за тысячу кубоў. А
праблемы ў эканоміцы – нібыта
кошт “блакітнага паліва” ў тры
разы вышэйшы.

Днямі міністр энэргетыкі
Аляксандр Азярэц паведаміў,
што ў першым паўгоддзі Бе­
ларусь аплочвае толькі 55%
ад агульнага аб’ёму газу, які
купляе. Каб спрасціць сітуа­
цыю, можна палічыць наступ­
ным чынам: цана на газ (100
даляраў за тысячу кубоў) пе­
рамнажаецца на 0,55. Атрым­
ліваецца 55 даляраў.

Але  ж  рост  цэнаў  у  пра­
мысловасці толькі ў студзені
склаў 12,6%. Прадукты сталі
даражэйшыя,  паводле  афі­
цыйнай статыстыкі, на 6,4%.
Пра жыллё я ўжо не кажу.

Адначасова ўрад бадзёра
рапартуе пра рост вытвор­
часці. Прыкладам, аб’ём пра­
мысловай прадукцыі ў студ­
зені вырас на 8,5%. Аднак, як
адзначае намеснік дырэктара
навукова­даследчага інстыту­
та  Міністэрства  эканомікі
Віктар  Пінігін  у  інтэрвью
“Эканамічнай газеце”, з гэтых
8,5%  каля  7%  пайшло  на
склад. Праз гэта толькі павя­
лічыліся запасы прадукцыі –
вось і ўсё дасягненне.

Канечне, урэшце за газ да­
вядзецца разлічвацца па 100
даляраў. Аднак з улікам таго,
што ўрад РБ патрабуе (і, хут­
чэй за ўсё, атрымае) ад Расіі
крэдыт на 1,5 мільярды даля­
раў,  падвышэнне  кошту  на
газ будзе перакрытае з запа­
сам.  А  ёсць  жа  яшчэ  625
мільёнаў, якія сёлета абавя­
заны аддаць нам “Газпром”
за долю ў “Белтрансгазе”. З
улікам усяго гэтага ў бюджэ­
це Беларусі грошай у гэтым
годзе будзе на мільярд даля­
раў больш, чым у мінулым.
Чаму ж пачаліся праблемы?

Доктар  эканамічных  на­
вук,  былы  кіраўнік  Нацыя­
нальнага  банка  Станіслаў
Багданкевіч тлумачыць гэта
неэфектыўнай  эканомікай,
якая  пабудавана  за  гады
праўлення Лукашэнкі. Праб­
лемы з фінансамі няма, кажа
ён  у  “Эканамічнай  газеце”.
Падобна, што ўлады ўзнялі
лямант  пра  міфічныя  5
мільярдаў даляраў, якія нібы­
та страціла Беларусь ад пад­
вышэння цаны на газ (насам­

рэч, мы заплоцім Расіі прык­
ладна мільярд болей, чым у
мінулым годзе – як ужо каза­
лася вышэй, крэдыт і грошы
за “Белтрансгаз” з гакам пе­
ракрыюць  гэтую  суму),  каб
спісаць  на  іншых  уласныя
эканамічныя пралікі.

“Шматмільярдныя  рас­
ійскія  субсідыі  ў  форме
ільготных цэнаў на энерга­
носьбіты  (між  іншым, Бела­
русь і цяпер плоціць значна
меней, чым Літва  і Ўкраіна,
не кажучы ўжо пра Германію)
і выключна спрыяльная кан’­
юнктура  на  экспартаваныя
нафтапрадукты,  калійныя
солі, чорныя металы ды шэ­
раг  іншых  тавараў  не  пры­
вялі да стварэння эфектыў­
най збалансаванай эканомікі,
—  адзначае  Станіслаў  Баг­
данкевіч. – Пра гэта сведчу
не я, а паказчыкі дзяржаўнай
статыстыкі. Дэфіцыт знешне­
гандлёвага балансу краіны за
2006 г. перавысіў 1,5 мільяр­
ды даляраў. Сукупны знешні
доўг павялічыўся болей чым
на 1 мільярд даляраў, агулам
наблізіўшыся да 7 мільярдаў.
Унутраная  запазычанасць
банкам  павялічылася  на
52,7%. Больш за палову суб­
’ектаў  гаспадарання  або
стратныя,  або  нізкарэнта­
бельныя. Канкурэнтаздоль­
насць  прадпрыемстваў
зніжаецца – каля 50% балан­
суюць на мяжы банкруцтва”.

Так што, мех праблем бе­
ларуская  эканоміка  мела
яшчэ  да  падвышэння  цаны

Кошт у далярах ЗША

на газ. А яго мы пакуль што
нават не адчулі.

Цяпер  улады  спрабуюць
адсунуць справакаваны  імі
эканамічны крызіс пры дапа­
мозе знешніх пазыкаў і крэ­
дытаў. Інакш абвал можа зда­
рыцца ў любы момант. А так
Лукашэнка возьме толькі ў
Расіі  і толькі за адзін раз 1,5
мільярда даляраў, каб далей
распавядаць пра поспех сва­
ёй  эканамічнай  мадэлі,  а
вяртаць грошыкі, хутчэй за
ўсё, давядзецца ўжо наступ­
наму прэзідэнту.

Пры тым улада нават ця­
пер, калі хібы эканомікі сталі
відавочныя, не спяшаецца іх
выпраўляць. Сітуацыя яшчэ
больш  заганяецца  ў  тупік.
Канечне, можна праіснаваць
яшчэ некалькі год, распрада­
ючы найлепшыя прадпрыем­
ствы краіны (як той жа “Бел­
трансгаз”).  Але  атрыманыя
даляры часткова скрадуць,
часткова праядуць,  і на вы­
хадзе мы апынемся і без да­
ляраў, і без маёмасці.

Валер ФілінМалюнак з расійскага сайта «Лукашэнка-2008».

Пры тым улада
нават цяпер, калі

хібы эканомікі
сталі

відавочныя, не
спяшаецца іх
выпраўляць.

Як робяцца хваліБССР ЗАМЕСТ БНР

Саюздрук“ПУБЛІКА РАЗНЯВОЛІЛАСЯ НА ЎСЕ СТО”
АЛЬБО ЗНОЎ ПРА КАМФОРТ У ПРЫБІРАЛЬНЯХ

АЛЬБО НЕ ТРЭБА ДУДУКАЦЬ
25  сакавіка  адзначылі

Дзень Волі. На Радыё Свабо­
да адзін з арганізатараў свя­
та, Віктар  Івашкевіч, заўва­
жыў: “Адсвяткавалі па поўнай
праграме: хто хацеў мірнага
шэсця  –  прайшоўся,  хто
хацеў  мітынгу  і  канцэрту  –
пагаварыў,  паспяваў,  хто
хацеў паштурхацца з міліцы­
яй – атрымаў сваё”. Шкада,
што адказ Віктара быў вельмі
кароткі. Добра было б, калі б
рэдакцыі радыёстанцый зап­
расілі да сябе ў госці  іншых
арганізатараў Дня Волі і пад­

рабязна распыталі ў іх, ці за­
даволеныя яны і ці не варта
пашукаць чаго­небудзь но­
венькага.

Калі была створана Бела­
руская Народная Рэспубліка,
камуністы  вырашылі  пера­
хапіць ініцыятыву і абвесцілі
сваю БССР. І калі аб’ектыўна
ацаніць, дык някепская дзяр­
жава атрымалася. Гісторыя
паўтараецца: насуперак Дню
Волі ўлады прыдумалі свой
канцэрт “За независимую Бе­
ларусь”. На “Свабодзе” Севя­
рын Квяткоўскі ў двух словах

расказаў пра гэтыя канцэр­
ты. А я, дальбог, з цікавасцю б
паслухаў больш падрабязны
рэпартаж і аналіз гэтых кан­
цэртаў.

Моўная спрэчка. На Еўра­
пейскім Радыё для Беларусі
ёсць добрая перадача – “Рэд­
кія словы”. Усім, хто любіць
нашу беларускую мову і хоча
ведаць яе лепей, настойліва
рэкамендую яе слухаць. Але
адзін  з  выпускаў  прымусіў
мяне ўсумніцца. 21 сакавіка
ішла  гаворка  пра  слоўца
“шушукаць”.  Вядучы  Павал

Кміціч  вырашыў,  што  гэта
русізм,  і прапанаваў замест
яго  слова  “дудукаць”.  А  на
мой погляд,  і адно  і другое
слоўцы – беларускія. Шушу­
каць  –  гэта  значыць,  гава­
рыць  нешта  шэптам.  Дуду­
каць – гаварыць занудна, ма­
натонна. А яшчэ ёсць падоб­
ныя словы – цыкаць, сыкаць,
гыркаць, сакатаць, – яны аз­
начаюць розныя спосабы га­
варэння. Можа хто­небудзь
ведае  іншыя гэткія словы –
падкажыце.

Сяржук Вітушка

“Сіла  зямлі,  цi  Як
iншаземцу зарабiць грошы ў
Беларусi”.  Так  называецца
артыкул  у  газеце  “Звязда”
пра чалавека незвычайнага,
калі не сказаць фантастычна­
га. Мяркуйце самі.

“Эмiл Енеў усё жыццё пра-
жыў у Балгарыi, там
нарадзiўся, вырас, жанiўся. Не-
вядома, як бы склаўся яго лёс,
калi б Эмiл не наведаў Бела-
русь. Маючы спецыяльнасць
«механiзацыя сельскай
гаспадаркi», ён найперш i звяр-
нуў увагу на нашу вёску…

…Енеў атрымаў у арэнду
дзве адсталыя гаспадаркi ў
Клецкiм раёне. На iх базе было
створана замежнае вытвор-
чае сельскагаспадарчае пры-
ватнае ўнiтарнае прадпрыем-
ства «Налiбокi—Нёман».

Варта прызнаць, што, каб
узяць усе праблемы былых
сельгаскааператываў з
даўгамi ў 1 мiльярд 700
мiльёнаў рублёў, трэба было
мець смеласць.

— Я прыехаў сюды праца-
ваць i зарабляць грошы. Самае
важнае — ведаць, як павiнна
быць i як можна зрабiць. Я за-
даю сабе пытанне: «Чаму ў па-
лякаў сабекошт мяса ўдвая
меншы, чым у нас? Чаго ў бела-
русаў не хапае, каб нашу пра-
дукцыю зрабiць канкурэнтаз-
дольнай?» Нам неабходна зра-
зумець, што вёска
ўтрымлiвае горад i вясковец
заслугоўвае лепшай долi. А
жыццё ў вёсцы па ўсiх пара-

метрах яшчэ саступае гораду,
— заявiў Эмiл(…)

Якiх паказчыкаў удалося да-
сягнуць балгарыну Эмiлу Еневу
на клецкiх палетках за тры
гады работы? Раней свiнаркi
атрымлiвалi па 60 тысяч, а
сёння зарплата ў iх, як i ў дая-
рак, вырасла да 600 тысяч у
месяц (за тры гады ў дзесяць
разоў) i стала самай высокай у
Клецкiм раёне”.

Сапраўды, навошта ехаць
па грошы ў Амерыку ці Еўра­
саюз,  дзе  ўсе  больш­менш
прыбытковыя месцы даўно
размеркаваныя. Беларусь –
вось дзе кландайк для прадп­
рымальніка. Колькі ў нас зак­
інутых кароўнікаў, развале­
ных  клубаў  ды  занядбаных
палеткаў! Хопіць  і на баўга­
раў,  і  на  французаў  з  нем­
цамі. Шкада, што спадар Енеў
не падзяліўся сваім сакрэтам
– “як можна зарабіць”.

Вядома,  горад  Мінск  –
самы чысты і добраўпарадка­
ваны горад у свеце. І плітачка
ў  дварох,  і  падсветачка  на
фасадах. Але ёсць адна праб­
лема, вырашэньню якой пад­
светка толькі замінае. У на­
шай  еўрапейскай  сталіцы,
прабачце, вельмі нялёгка аб­
лягчыцца. На гэта ў каторы
раз звярнуў ўвагу “Вечерний
Минск».

«Все признают, что хоро-
шо, что этот элементарный
сервис теперь предоставля-
ется и в туалет войти при-
ятно. Правда, все же многие,

как замечено, предпочитают
компромиссный вариант —
заходят в те же кафе, ресто-
раны, в доступные учрежде-
ния, пользуются их туалета-
ми (особенно популярны у “ле-
вых” посетителей туалет-
ные комнаты “МакДональд-
сов”, других ресторанов быст-
рого обслуживания). Психоло-
гически некоторых грузит,
но... бесплатно, мол.

Проблема нехватки обще-
ственных туалетов знакома
многим столицам. В Варшаве,
к примеру, власти стремятся
заинтересовать владельцев
кафе, ресторанов, чтобы они
разрешали туристам пользо-
ваться их туалетами. В Моск-
ве, где дефицит туалетов го-
раздо больше, чем в Минске, в
последнее время, если верить
информации СМИ, стремятся
от некогда считавшихся па-
нацеей передвижных биотуа-
летов перейти к повсемест-
ному строительству стаци-
онарных — комфортных и эс-
тетично, по меркам столи-
цы, отделанных, чуть ли не
под “малахитовую шкатулку”.

Ня  дай  вам  Бог,  шаноў­
ныя,  сутыкнуцца  з  гэтай
праблемай  менавіта  ў
Мінску.  Бо  ні  ў  якім  мас­
коўскім кінатэатры, ні ў якой
варшаўскай кавярні вам не
перагародзяць шлях да фізія­
лагічнага выратавання. А га­
лоўнае, нідзе на Захадзе вы
не адчуеце сябе ў гэтай эле­
ментарнай сітуацыі прыніжа­

ным. Бо праблема не ў коль­
касці клазетаў, а ў цывіліза­
ванасці нацыі.

А «Беларусь сегодня» пуб­
лікуе  радасныя  водгукі
ўдзельнікаў канцэрта «За не­
зависимую Беларусь».

”Ирина Дорофеева, певица:
— Для меня самое прият-

ное впечатление от концерта
— это когда на песне «Минск
— город мой» люди стали
петь вместе со мной...

Саша Немо, солист оркес-
тра Михаила Финберга:

— Знаете, наш оркестр
открывал концертную про-
грамму, и мы приехали на пло-
щадку около 10 часов утра.
Вокруг — ни души. Даже засом-
невался в какой-то момент —
а вдруг люди не придут? Но
минут за двадцать до начала
представления к сцене уже
было не пробиться. Это очень
приятно — видеть, как тыся-
чи веселых, улыбающихся лю-
дей идут на концерт...”

Сярод гэтых тысяч вясё­
лых людзей была і мая знаё­
мая лекарка. Яна, як і яе ка­
легі, ды не толькі яе, падпі­
салі ў сваіх установах паперу,
якая абавязвала іх быць там.
Не выключаю, што ўсміхацца
і падпяваць іх таксама ласка­
ва «папрасілі». Але адзін свет­
лы момант у гэтым свяце, бе­
зумоўна, ёсць. Усё ж слухачоў
прывялі  не  пад  канвоем
унутраных войскаў.

Алесь Канюціч

БЕЗ ЧАРНАВІКА Невядомая
Беларусь

Стрэмкі
З ІНТЭРНЭТУ НЕ ДАВЕДАЦЦА, ЯК ПАХНЕ ХЛЕБ

Фотафакт

Гандаль іконамі на «Верб-
ным кірмашы», Мінск, 27 сака-
віка 2007 году.

Нядаўна прапанавалі мне
сустрэцца з маладымі літара­
тарамі. Вельмі не хацеў у гэ­
тым  удзельнічаць.  Бо  чым
мой  уласны  досвед  можа
быць  карысны  ім,  дзецям
зусім  іншай  эпохі?  Яны  –
дзеці асфальту, а маё дзяцін­
ства  было  “каўбойскае”.
Cowboy – гэта  і ёсць “хлоп­
чык пры каровах”. І што ім да
таго, як правільна хадзіць па
іржышчы басанож, каб не па­
калоць пяткі? (А ў нас казалі
РЫЖЫШЧА  і  БАСЯКОМ.)
Ставіш нагу не зверху, а “ва­
лачэш  ногі”  за  сабой.  І  не
колка, толькі сцяблінкі, вып­
ростваючыся, страляюць табе
ў твар драбнюткімі кропель­
камі расы.

Яны, седзячы ў Брэсце або
ў Баранавічах, могуць мець
лучнасць з сябрамі, што жы­
вуць у Мельбурне ці Рэйк’яв­
іку. А я нават па тэлефоне­аў­
тамаце ўпершыню пазваніў у
17  гадоў,  калі  прыехаў  у
вялікі  горад  паступаць  у
інстытут. Доўга шукаў – куды
ж  гэта  кідаць  тыя  дзве  ка­
пейкі.  (Не  адзін  я  такі  быў:
бачыў,  як  вясковая  цётка
дзерлася на ўсю моц у будцы,
праклаўшы трубку мікрафо­
нам да вуха, а слухаўкаю да
рота.)

З  інтэрнэту  можна  даве­
дацца ўсё – ды няма ў гэтым
сеціве павучынай сеткі ў дыя­
менціках расы. І ніколі ніхто
адтуль не даведаецца, як пах­
не хлеб, толькі што выбраны
з печы. Які водар маюць ан­
тонаўкі, пакладзеныя ў скле­
пе на паліцы, засланыя сало­
май.  Які  смак  кілбасы,  што
доўга­доўга сохла на ражне,

падвешаным пад печкай. Які
няўлоўны пах  ільнянога па­
латна, разасланага на зялё­
най траве, каб адбельвалася
на сонцы.

Хто скажа штось кепскае
пра  каньяк  “Хенэсі”,  віскі
“Белы конь” ці гарэлку “Абса­
лют”? Але ці я калі забудуся
пра смак “першака”, які мне,
малому, даваў пакаштаваць у
лыжцы мой дзед, калі ноччу,
у цішыні і цемры – каб, крый
божа, не ўнюхаў участковы –
гнаў самагонку з сапраўднай
брагі?

А навошта каму патрэбен
цяпер мой студэнцкі досвед
–  як  пасля  экзаменаў  па
гісторыі КПСС ці якой “палі­
тэканоміі сацыялізма” мы на­
біралі цэлыя “батарэі” “вер­
муту” па рубель дваццаць  і
вымывалі  ім усю завучаную
каламуць  са  сваіх  мазгоў.
Адзін мой сябар для больша­
га эфекту яшчэ высоўваў га­
лаву ў фортку і крычаў дзікім
голасам. Але метад быў пас­
пяховы і без гэтага – я нічагу­
сенькі не памятаю з тых “на­
вукаў”.

Мала таго, што мае веды
непрыдатныя  для  новых
часоў.  Да  ўсяго  я  й  сам  не
хачу  і  не  імкнуся  быць  для
кагосьці  “гуру”,  “настаўні­
кам” ці нават дарадцам. Сам
я меў у юнацтве такіх, якім
верыў і якіх любіў,  і то былі
светлыя  і сумленныя людзі.
Толькі вось той шлях, па якім
я спрабаваў ісці за імі, скон­
чыўся ў наш час тупіком – а
яны пра гэта ў тыя часы не
ведалі і ведаць не маглі.

А мяне не адзін дзясятак
гадоў мучыла пачуццё віны,

што я павярнуў, быў змуша­
ны  пайсці  зусім  у  іншым
кірунку. Цяпер то разумею –
ніякай здрады не было. Але
гэта – цяпер.

Таму  нікога  не  клічу  ісці
за сабой – як і сам не люблю
хадзіць “у нагу”.

Нядаўна  перабіраў  сваю
фанатэку,  і  сярод  тысячы
свайго “вінілу” знайшоў дыск
“Бітлоў”.  І  стаў  узгадваць  –
чаму я прайшоў міма гэтай
музыкі.  Бо  пік  іх  росквіту
прыйшоўся  якраз  на  часы
маёй маладосці.

Безумоўна, мне ўжо тады
адкрыліся  і Бах,  і Моцарт,  і
Рахманінаў – а што “Бітлы” ў
параўнанні з гэтым?

Але ж не, я зусім не нале­
жу  да  тых,  што  сядзяць  на
выключна “высокадухоўнай”
дыеце, дзе Дастаеўскі закус­
ваецца Джойсам, запіваецца
Сартрам  з  К’еркегорам  на
дэсерт.

Бадай што “адбіла” мяне
ад “Бітлоў” – бітламанія. Быць
фанам,  аддана  глядзець  у
вочы і ў рот куміру, маліцца
на  яго  партрэты  –  не  для
мяне. Там, дзе прасмярдзелы
потам і захапленнем натоўп
– там мяне няма.  І ніколі не
будзе.

Але гэта мая  і толькі мая
справа.

Сярод творцаў былі самыя
розныя людзі – добрыя і злыя,
вясёлыя і панурыя, шчодрыя і
скупыя, педэрасты і “натура­
лы”, славутыя і забытыя.

Ды  кожны  быў  змушаны
пісаць  кнігу  свайго  жыцця
сам. Старонка за старонкай.

І – без чарнавіка.
Алег Аблажэй

1 красавіка 1918 году бе­
ларускі  гісторык  Мітрафан
Доўнар­Запольскі  пачынае
выдаваць у Кіеве штотыднё­
вую газету «Беларускае сло­
ва». Газета знаёміла публіку з
падзеямі вакол стварэння ў
Мінску Беларускае Народнае
Рэспублікі.

3 красавіка  1940  году  –
чорная дата ў гісторыі сталі­
нскага СССР. У гэты дзень ад­
дзелы НКВД пачалі масавыя
расстрэлы палонных афіцэ­
раў Польскага войска ў Ка­
тыні, Мядовым і Курапатах.
Агульны  лік  ахвяраў  —  16
тысяч. Сярод расстраляных
было шмат беларусаў­вайс­
коўцаў. У адных толькі Кура­
патах  было  замардавана
каля 5 тысячаў ваеннапалон­
ных, якія склалі зброю ў За­
ходняй Беларусі. Адзін з па­
лонных,  якому  дзівам  паш­
часціла выжыць – пісьменнік
Юзэф Чапскі назваў пасля гэ­
тага сталінскую Расію «бесча­
лавечнай зямлёй».

4 красавіка 1794 году ад­
былася першая бітва паўстан­
ня пад кіраўніцтвам Тадэву­
ша Касцюшкі. Гэта была бітва
пад Рацлавіцамі каля Крака­
ва, адкуль Касцюшка распа­
чаў сваю вызваленчую вайну
супраць далучэння земляў і
народаў Рэчы Паспалітай да
Расійскай імперыі. У бітве пад
Рацлавіцамі  Касцюшка  меў
4100 жаўнераў і 2000 сялян з
косамі. Ягонае войска нанес­
ла  расійскай  рэгулярнай
арміі  першую  паразу,  якая
адыграла вялікую ролю для
пашырэння  вызваленчае
вайны  на  ўсю  тэрыторыю
Рэчы Паспалітай, у тым ліку і
цяперашняй Беларусі.

4 красавіка 1557 году на­
радзіўся адзін з цэнтральных
персанажаў  беларускай
гісторыі – вялікі канцлер Вя­
лікага Княства Літоўскага Леў
Сапега.  Родам  ён  са  стара­
жытнага праваслаўнага бела­
рускага роду, з вёскі Астро­
ўна  ў  цяперашнім  Бешан­
ковіцкім раёне. Сярод многіх
заслугаў Льва Сапегі – пад­
рыхтоўка Статуту 1588 году –
найбольш прагрэсіўнага на
той час у Еўропе зводу феа­
дальнага права, напісанага
па­беларуску.

Блакітны агеньчык

ПАДПІСКА НА СВАБОДУ

Падрабязна  апісваць,  як
беларускія дзяржаўныя кана­
лы падавалі дэманстрацыю
25 сакавіка, дальбог, не варта.
Калі паказвалі саміх дэманст­
рантаў, дык такім чынам, каб
у кадры было відаць чалавек
пяць­дзесяць, не больш, і каб
ніводнага сцяга ці транспа­
ранта. Калі паказвалі замеж­
нага фотакарэспандэнта, дык
акурат у той момант, калі той
пазяхаў (маўляў, вось як сум­
на было). Калі гаварылі пра
мітынг ля Акадэміі навук, дык
паказвалі адно толькі пустыя
пляшкі з­пад мінералкі ды не­
дакуркі.

Дарэчы, дагэтуль так і не­
вядома – а што стала са смец­
цем, якое так старанна зды­
мала БТ летась, пасля разго­
ну намётавага лагера на Кас­
трычніцкай плошчы.

Праўда, захаваліся і зусім
іншыя кадры, якія ўвайшлі ў
дакументальны фільм “Плош­
ча”: там супрацоўнікі міліцыі
ў пагонах ды камунальшчыкі
забіраюць сабе “на памяць”
хто мікшэрскі пульт, хто цёп­
лую  куртку,  хто  прадукты.
Нічым не грэбавалі марадзё­
ры – нават недаедзенай каў­
басой.

На жаль, і ў гэтым сумлен­
ным фільме ёсць адступлен­
не ад праўды. Рэжысёр кажа
за  кадрам,  што  галоўнай
праблемай насельнікаў лаге­
ра была гарачая ежа і пітво.
Насамрэч,  галоўнай  была
зусім іншая праблема, больш
далікатнага характару. Тыя,
хто сапраўды быў там, веда­

юць, чаму людзі стараліся як
мага  меней  есці  і  піць.  Ад
таго, што героі Плошчы былі
і ёсць нармальнымі, жывымі
людзьмі, іхны грамадскі ўчы­
нак не становіцца менш муж­
ным.

І вось для таго, каб чарго­
вы  раз  прынізіць  іх  гонар,
паспрабаваць абліць брудам
усіх, хто выходзіў на Плошчу
летась, БТ прыдумала чарго­
вае спецшоў.

Акурат напярэдадні 25 са­
кавіка выйшла ў эфір сенса­
цыйнае  інтэрв’ю  з  нейкім
Уладзіславам  Міхайлавым.
Гэты тэлегерой распавёў, як
ён  вучыўся  ў  Польшчы  па­
водле праграмы Каліноўска­
га,  як  там  кепска  і  сумна
жыць  і  як  яго,  небараку,
польскія  ўлады  прымушалі
адпрацоўваць стыпендыю ак­

цыямі  супраць  кіраўніцтва
РБ.

Уладзіслаў  Міхайлаў  не­
калькі  месяцаў  назад  у
Польшчы публічна прызнаў­
ся ў тым, што яго завербаваў
КГБ. Колькі было шуму ў прэ­
се  вакол  гэтага!  Нікому  не
вядомы датуль студэнт зрабі­
ўся героем незалежнай прэ­
сы  і  замежных  радыёстан­
цыяў.  У  яго  бралі  інтэрв’ю,
пра яго гаварылі, пісалі. Адна
праваабаронца дагаварыла­
ся  да  таго,  што  да  такіх,  як
Міхайлаў, трэба ставіцца дал­
ікатна,  клапаціцца  пра  іх
унутраны  свет,  каб  не  па­
раніць душу.

Душэўны хлопчык Міхай­
лаў нечакана вярнуўся ў Бе­
ларусь,  у  родны  Гомель.  І
плюнуў у твар сваім сябрам,
ўсёй апазіцыі ды яшчэ паля­

кам  з  тэлеэкрана.  Ну,  а  БТ
размазала гэты плявок, што
называецца, па поўнай праг­
раме. Смурод ад усяе гэтай
гісторыі пайшоў моцны. Чаго
й дамагаліся спецслужбы. Да
іх пытанняў няма.

Засталіся  іншыя пытанні.
Ці  варта  было  незалежнай
прэсе  важдацца  з  яўным
правакатарам? І ці не паспя­
шаліся назваць праграму на­
вучання ў Польшчы рэпрэса­
ваных у Беларусі студэнтаў
гучным  імем  Каліноўскага?
Такія  гістарычныя  сімвалы
шмат да чаго абавязваць. І не
варта  імі  раскідвацца,  каб
потым імёны нацыянальных
герояў  дэманстраваліся  на
фоне рознага роду міхайла­
вых.

Максім Пешка

Уладзіслаў Міхайлаў у Польшчы… …і на экране БТ


